Памяти Р.Идиятуллина
Все по – прежнему осталось.
Так же шар земной несется.
И метель по всей округе
Все метёт, метёт, метёт…
Но Рустем Идиятуллин
В этот мир уж не вернется
И кудрявой головою
В жарком споре не тряхнёт.
Что там,  в вечности, творится?
Не раскрыть нам тайны этой.
Как он там, наш друг умолкший?
Знаем только лишь одно:
Он впервые без газеты.
А метель метёт, но память
Занести ей не дано…
 
                                                                      Альберт Кароза
________________________________________________

Соңгы  сүз

Учларымны учка ала идең,
Хәлкәйләрем булса аяныч.
Кара кайгыларны күтәрештең,
Адым саен булдың  таяныч.
Китеп бардың  иҗат яланыннан,
Телефоннан гына хушлашып
Буранына  төреп алып качты
Февраль ае – салкын кыш шашып.
Учларыңны бүген учка салдым:
“Ашыкмачы, тордың аз әле...”
Соңгы  сүзләрең дә иҗат булды:
“Тегене яз,  моны яз әле...”
Синең белән  узган һәр мизгелне
Чәчкә итеп түшкә кадарлык.
...Язмый каләм,  сине югалтудан
Акыллардан гына язарлык...

Күз  карамда  калдың  шуңа...

Ничек  торам егылмыйча
Һәм язмыйча истән?!-
Җан өшеткеч хәбәр оча:
Вафат булган Рөстәм!..
Февраль…Гүя  ак кар түгел,
Корым  сибелә күктән…
Сулык – сулык елый күңел:
- Рөстәм абый? Рөстәм?!
Ничек кенә айныргадыр
Шушы авыр хистән,-
Иңнәремә  бар дөньяның
Гүя йөге төшкән.
(Минем иңнәр генә аны
Күтәрерлек микән?!)
Вакыт үтәр. Бу яра да
Уңа  төшәр берчак.
Йөрәк  кенә бу арада
Утсыз янган учак.
 Ни  хәл итим?  Кол ясады
Миен эчкән бу замана-
Юлларыма аяк чалды
Җибәрмәскә җыйназаңа.
Бәлки,  шундый өлеш тигән
Минем  сукбай язмышыма?
Мәңге  тере  килеш кенә,
Күз  карамда  калдың шуңа…

***
Узган ел гына  бит,  көзен
Килү  белән Мәтәүбашка:
- Азат  кайларда? – дип, башта
Минем хакта Ул  сорашкан…
Китабын язып калдырган.
Автографын – тәүге  биткә.
Күлмәк – чалбар…Сагынганда
Төсе  итеп кимәлеккә.
Әллә инде  шул чакта ук
Сизде  микән күңелләре?-
Гомер агачыннан соңгы
Яфрак – көннәр  сибелгәнен.
Сизсә  дә,  сиздермәгәндер.
Андый  заттан түгел иде.
Аңарда бит һәрчак көләч,
Оптимистик күңел иде;
Барып керсәң  яннарына,
Түрдән урын  бирер иде;
Аның  белән сөйләшүең
Үзе  бит бер гомер иде!..
Ә каләме  түрә  мисле
Тутыкмады  түр башында-
Каезлады  чорыбызның
Ахмагын да, рвачын да!
Ярашмады – үзгәрмәде,
Заманалар «үзгәрсә» дә;
Байлык,  власть, дәрәҗәләр…-
Кызыкмады  бернәрсәгә.
Чорыбызга  карады Ул
Шаян  юмор күзе белән;
Шаккаттырды күп вакытта
Туры, әче сүзе белән.
Минем өчен Аннан да зур
Авторитет булмагандыр…
Ни аяныч! – Күпләр кебек,
Шуны  соңлап аңлаганмын.
…Каберендә  гөлләр…гөлләр…
Кемнәр генә  салган икән?
Исән чакта, үзенә  дим,
Бирәселәр  калган икән! –
Розаларын, сиреннәрен…
Кәгазь  түгел,  тереләрен!..

***
И дөнья! Авыр чакларда
Сыенырга кемнәрең бар?
Юана  идек моңарчы,
Әл дә, дип, Рөстәмнәрең бар...
Таяна  идек, Абый, дип
Һәрчак аның иңнәренә;
Нигә соң иртә китәләр
Шундый  асыл ирләр генә?!
Тормышта бит безнең өчен
Ул бигрәк гамьле иде:
Изгелекле җаны  белән
Яраларны бәйли  иде.
Бәйли  иде... Тик монысын – 
Азаккысын кемнәр бәйләр?
Ансыз килә  быелгы яз,
Ансыз гына килер җәйләр...
Төште бүген хәтеремә
Бер гыйбарә  бик күптәнге:
Иң сөекле  бәндәсен, ди
Иртә алыр  үзенә Тәңре...
...Иртә алды.Һай, иртәрәк
Ярсу – кайнар йөрәк сүнде. –
Без  сөйгән җан күккә очты.
Без таянган терәк сынды.
Тик онытмыйк, каләмдәшләр:
Ул ныгыткан канатларда
Очасылар  бар бит безнең
Әле шигъри тарафларда!
Аның рухи  миссиясе
Күчте безнең кебекләргә – 
Шигъриятне күтәрергә
Биекләргә,  биекләргә!..

